
SAOPŠTENJE ZA JAVNOST
Sud Bosne i Hercegovine potvrdio rješenje Agencije za zaštitu ličnih podataka u Bosni i Hercegovini u vezi sa zaštitom prava na privatnost, povodom promjene biračke opcije 

Sud Bosne i Hercegovine je odbio tužbu Centralne izborne komisije Bosne i Hercegovine protiv rješenja Agencije za zaštitu ličnih podataka u Bosni i Hercegovini u vezi sa obradom ličnih podataka prilikom promjene biračke opcije. Presudom je potvrđeno rješenje Agencije kojim je Centralnoj izbornoj komisiji Bosne i Hercegovine naloženo da vrši provjeru autentičnosti ličnih podataka prilikom postupanja po zahtjevima za promjenu biračke opcije - glasanje izvan Bosne i Hercegovine, te da osigura mogućnost revizijskog postupanja.  


Povod za donošenje ovog rješenja bio je prigovor jednog građanina koji je prilikom provjere mjesta glasanja za lokalne izbore 2012. saznao da je za njega promijenjena opcija glasanja - glasanje izvan Bosne i Hercegovine, putem pošte bez njegovog znanja i učešća. U provedenom postupku Agencija je utvrdila da Centralna izborna komisija Bosne i Hercegovine nije vršila provjeru identiteta građana u postupku promjene biračke opcije, odnosno autentičnosti ličnih podataka, što je u suprotnosti sa Zakonom o zaštiti ličnih podataka.


Provođenjem rješenja Agencije smanjuje se mogućnost za podnošenje lažnih prijava za promjenu biračke opcije od strane drugih lica, bez znanja i volje građanina. Utvrđivanjem identiteta građanina i drugih relevantnih činjenica, onemogućiće se promjene biračke opcije od strane drugog lica u njegovo ime, te da građaninu bude uskraćeno jedno od osnovnih ljudskih prava – biračko pravo. Konačno, postupajući u skladu sa rješenjem Agencije, Centralna izborna komisija Bosne i Hercegovine će ostvariti tačnost i ažurnost, te ukupni integritet Centralnog biračkog spiska, za šta je odgovorna po Izbornom zakonu Bosne i Hercegovine. 

U obrazloženju presude između ostalog se navodi „Iz navedenih propisa Izbornog zakona nesumnjivo proizlazi da se evidencije o ličnim podacima, uključujući i centralni birački spisak, moraju voditi u skladu sa osnovnim principima zakonite obrade ličnih podataka sadržanih u Zakonu o zaštiti ličnih podataka, a da se prilikom postupanja po zahtjevima za promjenu biračke opcije - glasanje izvan BiH, kao što je to u konkretnom slučaju, mora vršiti provjera autentičnosti ličnih podataka, kao i onemogućavanje zloupotrebe biračkog prava građanina, kao jednog od osnovnih ljudskih prava i sloboda zagarantovanih Ustavom Bosne i Hercegovine.“

